
『三国仏法伝通縁起』巻中 成實宗 

成實論宗由來良久。日本佛法初傳之時。成實宗與三論宗同時傳來。是故後代以成實宗附三論

宗。聖徳太子作三經疏。以成實論爲法相門。依光宅義以立義門。光宅法師是成實師。正弘大

乘而以成實判法性相。高麗慧慈。慧聰。百濟慧聰。觀勒。竝三論宗法輪之匠此爲初起。後漸

傳教。此等諸師皆通成實。太子以慧慈。慧聰。觀勒爲師習學佛法。即是三論成實宗義而已。

昔百濟道藏法師造成論疏有十六巻。上古傳來于今有之。昔以成實即附三論。自爾已來彼宗之

人相承習學。東大寺三論宗。昔日兼學成實論宗。講成實論以道藏疏。又有成實義章二十三巻。

未詳誰造。又有成實義林二巻。成實學有翫此等章講論談疏。昔日已來中古已前人各策勵。元

興大安西大法隆學三論處皆兼成論。昔西大寺三論宗玄叡律師作三論大義抄。即成立成實宗附

三論宗之義。倶舎附法相宗彼抄具明之。東大寺中古已來三論宗學侶雖不別構成實論。而浄影

大乘義章明三宗中有成實義故。彼宗人知成實義。嘉祥大師章疏文中。多學成實論宗之義破之

拆之。浄影章中猶多明成論義。故後代學侶知成實義要在三論宗學者之中。成實論宗相承次第

應知其相。浄影義章三宗義者。毗曇成實大乘是也。若依此義學彼章人亦知毗曇。道基法師攝

論義章有十四巻。亦明三宗。毗曇成實攝大乘宗。彼師亦作阿毗曇章十五巻明毗曇義。其中往

往明成實義。成實宗縁起如是。 


